
Sarajevo, 13.01.2017.
AGENCIJA ZA STATISTIKU 
BOSNE I HERCEGOVINE

Ul. Zelenih beretki 26

71000 Sarajevo

PREDMET:
Dostavljanje podataka o etničkom izjašnjenju na popisu građana Bosne i Hercegovine iz 2013. godine, Mišljenje, dostavlja se,
VEZA: Vaš akt broj: 11-43-2-12-21-1-5/17 od 06.01.2017.
Agencija za zaštitu ličnih podataka u Bosni i Hercegovini (u daljem tekstu: Agencija) zaprimila je akt Veze kojim tražite mišljenje i stav Agencije u vezi sa načinom postupanja prilikom rješavanja zahtjeva za slobodan pristup informacijama, koji se odnose na uvid ili izdavanje potvrde o etničkom izjašnjavanju podnosioca zahtjeva prilikom popisa stanovništva u BiH 2013. godine. Navodite da se podaci prikupljeni na popisu, shodno Zakonu o popisu stanovništva, domaćinstava i stanova u Bosni i Hercegovini 2013. godine („Službeni glasnik BiH“ broj: 10/12 i 18/13, u daljem tekstu: Zakon o popisu) koriste isključivo u statističke svrhe. 
S obzirom da mišljenje tražite u vezi sa zahtjevima podnesenim na osnovu Zakona o slobodi pristupa informacijama u Bosni i Hercegovini, obavještavamo Vas da Agencija nije nadležna da daje mišljenje u postupku rješavanja pojedinačnih zahtjeva pristiglih javnim organima po osnovu Zakona o slobodi pristupa informacijama, već je Vaša obaveza da u svakom konkretnom slučaju ispitate sve okolnosti i sami donesete i obrazložite odluku u pogledu davanja informacija. 
U vezi sa naprijed navedenim, na osnovu člana 40. stav (2) tačka g) Zakona o zaštiti ličnih podataka („Službeni glasnik BiH”, broj: 49/06, 76/11 i 89/11, u daljem tekstu: Zakon), dajemo sljedeće:
M I Š LJ E NJ E

Zakon je opšti propis koji reguliše obradu i zaštitu ličnih podataka i primjenjuje se na lične podatke koje obrađuju svi javni organi, fizička i pravna lica, osim ukoliko drugi zakon drukčije ne nalaže.
Nadalje, svaki kontrolor je obаvezan da lične podatke obrađuje u skladu sa osnovnim principima zakonite obrade ličnih podataka koji su propisani članom 4. Zakona. Konkretno, Zakon u članu 4. stav (1) tačka a) i b) propisuje da je kontrolor obavezan lične podatke obrađivati na pravičan i zakonit način i lične podatke koje prikuplja za posebne, izričite i zakonite svrhe ne obrađivati na bilo koji način koji nije u skladu sa tom svrhom.
Lični podaci građana koji su prikupljeni u okviru popisa stanovništva i koje obrađuje Agencija za statistiku BiH, shodno principu pravičnosti i zakonitosti, treba da se obrađuju na osnovu relevantnog zakona. Takođe, obrada podataka se mora vršiti na način koji je u skladu sa izričitom i zakonitom svrhom. 
Zakon o popisu je donesen u cilju provođenja popisa u Bosni i Hercegovini.
Kako ste i naveli u aktu Veze, u članku 16. Zakona o popisu, propisano je da „Podaci prikupljeni popisom koristit će se isključivo u statističke svrhe“. Shodno citiranoj odredbi, podaci građana prikupljeni tokom popisa stanovništva predstavljaju podatke koji se mogu koristiti samo u statističke svrhe. 
Takođe, Zakon o statistici Bosne i Hercegovine („Službeni glasnik BiH“ broj: 26/04 i 42/04), izričito propisuje da se podaci koji su prikupljeni, obrađeni i pohranjeni u statističke svrhe smatraju povjerljivim, te da se ne smiju koristiti u druge svrhe.
Dakle, svrha korištenja podataka koji su prikupljeni tokom popisa stanovništva u Bosni i Hercegovini izričito je propisana relevantnim zakonima, te bi korištenje ličnih podataka u druge svrhe dovelo do povrede principa iz člana 4. stav (1) tačka a) i b).

Nadalje, ukoliko bi se zahtjev građana za davanje podataka o etničkom izjašnjenju na popisu razmatrao u smislu člana 24. Zakona (Pravo na pristup ličnim podacima), shodno stavu (2) istog člana, kontrolor koji obradu ličnih podataka vrši u statističke svrhe nije dužan dati obavještenje o obradi ličnih podataka.
Podsjećamo da je za obradu podataka u statističke, historijske i naučne svrhe relevantan i član 20. Zakona. Prema istom, kada se završi obrada ličnih podataka za potrebe statistike, historije i nauke, podaci moraju biti učinjeni anonimnim. 
S poštovanjem,

